
Annotatsiya: Ushbu maqolada iqtisodiy mexanizmning asosiy ishlab chiqarish omillari qiymatini baholash hamda 
iqtisodiyotda tarmoqlararo ekvivalent tovar almashinuviga erishishga ta’siri bilan bog‘liq dolzarb muammolar tahlil qilingan. 
Tadqiqotda narx shakllanishiga ta’sir etuvchi iqtisodiy mexanizm instrumentlari — narxlarni davlat tomonidan tartibga 
solish, soliqqa tortish va boshqa omillarning zamonaviy rivojlanish tendensiyalariga alohida e’tibor qaratilgan. Tadqiqotning 
maqsadi narxlarni tartibga solish samaradorligini oshirish zaruratini asoslash, milliy iqtisodiyotning bazaviy tarmoqlarida 
ekvivalent tarmoqlararo almashinuvni ta’minlash shart-sharoitlarini ishlab chiqish, ishlab chiqarishning asosiy omillariga 
adolatli qiymat bahosini ta’minlash hamda tabiiy monopoliyalar va monopol korxonalar mahsulotlari bo‘yicha xarajatlar, foyda 
va narxlarning asossiz oshishini cheklashga qaratilgan takliflarni ishlab chiqishdan iborat. Tadqiqot natijalariga ko‘ra, xo‘jalik 
mexanizmini, xususan uning eng muhim iqtisodiy instrumentlari — narx shakllanishi va soliqqa tortishni takomillashtirish 
bo‘yicha ilmiy-amaliy tavsiyalar ishlab chiqilgan.

Kalit so‘zlar: ishlab chiqarish omillari, soliqqa tortish, narx va narx shakllanishi, xo‘jalik mexanizmi, mahsulot 
rentabelligi.

 Аннотация: В данной статье рассматриваются актуальные вопросы, связанные с влиянием хозяйственного 
механизма на оценку стоимости основных факторов производства и обеспечение эквивалентного межотраслевого 
товарообмена в экономике. Особое внимание уделено анализу современных тенденций государственного 
регулирования ценообразования, налогообложения и других инструментов хозяйственного механизма, влияющих 
на формирование цен. Целью исследования является обоснование необходимости повышения эффективности 
регулирования цен, разработка мер по обеспечению условий эквивалентного межотраслевого обмена в базовых 
отраслях национальной экономики, достижение справедливой оценки основных факторов производства, а также 
сдерживание необоснованного роста затрат, прибыли и цен на продукцию субъектов естественных монополий и 
монополистических предприятий. По результатам исследования разработаны научно-практические рекомендации 
по совершенствованию хозяйственного механизма, в частности его ключевых экономических инструментов — 
ценообразования и налогообложения.

Ключевые слова: факторы производства, налогообложение, цены и ценообразование, хозяйственный 
механизм, рентабельность продукции.

Abstract: This article examines some current issues related to the impact of the economic mechanism on the 
valuation of key production factors and the achievement of equivalent intersectoral commodity exchange in the economy. 
Particular attention is paid to the analysis of trends in government regulation of pricing, taxation, and other instruments of 
the economic mechanism that influence price formation. The aim of the study is to substantiate the need to improve the 
effectiveness of pricing regulation, develop measures to ensure conditions for equivalent intersectoral exchange in the 
core sectors of the national economy, to achieve a fair valuation of key production factors, and curb unjustified increases 
in costs, profits, and prices for products of natural monopolies and monopolistic enterprises. Based on the study’s results, 
recommendations have been developed for improving the economic mechanism, and in particular, its two most important 
economic instruments — pricing and taxation. 

Keywords: production factors, taxation, prices and pricing, economic mechanism, product profitability

K I R I S H
O‘zbekiston Respublikasi iqtisodiyotida jadal sur’atlar bilan bozor islohotlarini amalga oshirish davom 

etayotgan ayni vaqtda, konstitutsiyaga muvofiq, iqtisodiyotning asosini mulkchilikning turli shakllari tashkil 
etadi. Davlat bozor munosabatlari va halol raqobatni rivojlantirish uchun shart-sharoitlar yaratadi, iste’molchilar 
huquqlarining ustuvorligini hisobga olgan holda iqtisodiy faoliyat, tadbirkorlik va mehnat erkinligini kafolatlaydi.

Iqtisodiyotni boshqarishning xo‘jalik mexanizmi isloh qilinishi doirasida davlat funksiyalari qisqartirilmoqda, 
narx shakllanishini davlat tomonidan tartibga solish usullari takomillashtirilmoqda. Energetika sohasida 
xarajatlarning qoplanish darajasini oshirish va uni budjet mablag‘lari hisobidan subsidiyalashni qisqartirish 
maqsadida energiya resurslari narxlarini liberallashtirish amalga oshirilmoqda. Shu bilan birga, tadbirkorlik 
subyektlarini soliqqa tortish tizimi, pul-kredit siyosati va xo‘jalik mexanizmining boshqa instrumentlari 
modernizatsiya qilinmoqda.

Bozor iqtisodiyoti poydevorini shakllantirishni yakunlash maqsadida O‘zbekiston Respublikasi Prezidentining 
2024-yil 4-martdagi “Oʻzbekiston — 2030” strategiyasida belgilangan asosiy yoʻnalishlar boʻyicha islohotlarni 
amalga oshirishning 2024-yildagi ustuvor chora-tadbirlari toʻgʻrisida”gi PQ-109-son1 qaroriga muvofiq 
mamlakatda 2024-yilda strategik yo‘nalishlarda islohotlarni amalga oshirish bo‘yicha chora-tadbirlar rejasi 
joriy etildi. Ular orasida iqtisodiyotni yanada liberallashtirish, davlatning undagi dominant mavqeini qisqartirish, 
mikrobiznes, kichik va o‘rta tadbirkorlikni rivojlantirishni qo‘llab-quvvatlash vazifalari mavjud.

O‘zbekiston Prezidenti Sh. Mirziyoyev 2024-yil 17-oktabr kuni yil yakunlari bo‘yicha kutilayotgan iqtisodiy 
natijalarni muhokama qilishga bag‘ishlangan yig‘ilishda xorijiy ekspertlar 2025-yilda raqobat kuchayishi va 
xomashyo narxlarining beqarorligi sababli tashqi eksport bozorlaridagi vaziyat murakkablashishini prognoz 
qilayotganini ta’kidladi. Jahon iqtisodiyotidagi ushbu tendensiya mahalliy ishlab chiqarish hamda eksport 
qilinadigan mahsulotlar uchun sinov bo‘lishi mumkin. 2025-yilda iqtisodiyotni rivojlantirishning asosiy ustuvor 
yo‘nalishlari transport va logistika, axborot texnologiyalari, agrar va moliyaviy xizmatlarni rivojlantirish, jalb 
qilingan mablag‘lardan samarali foydalanishdan iborat bo‘lishi qayd etildi. Tarkibiy o‘zgarishlarni tadbirkorlar 
faoliyatiga aralashish orqali emas, balki raqamlashtirish, sun’iy intellekt texnologiyalarini joriy etish va yashirin 
iqtisodiyotni legallashtirish hisobiga amalga oshirish ko‘zda tutilmoqda. Ushbu ustuvorliklarga erishish 
uchun ishlab chiqarishni mahalliylashtirish, qo‘shilgan qiymat zanjirini uzaytirish va har bir tarmoqda mehnat 
unumdorligini oshirish qo‘llab-quvvatlanadi.2

Hukumatimiz tizimli islohotlarni yanada davom ettirish choralarini ko‘rishni rejalashtirmoqda. Xususan, 
davlat mulkini xususiylashtirish, davlat xarajatlari va biznesga soliq yukini keskin qisqartirish, bank va tashqi 
iqtisodiy sohalarda, shuningdek, energetika hamda agrar sektorda islohotlarni davom ettirish nazarda tutilgan.

M A V Z U G A  O I D  A D A B I Y O T L A R  S H A R H I
Har qanday mamlakatda milliy iqtisodiyotdagi faoliyatni tashkil etish usullari majmuasini ifodalovchi xo‘jalik 

mexanizmi muhim ahamiyatga ega. Ko‘plab tadqiqotlar natijalari shuni ko‘rsatadiki, bozor iqtisodiyoti samarali 
davlat tartibga soluvisiz barqaror rivojlana olmaydi. Shu bilan birga, reja iqtisodiyoti ham o‘z vositalari tizimida 
bozor instrumentlaridan foydalanmasdan muvaffaqiyatli faoliyat yurita olmaydi.

Zamonaviy iqtisodiy fanda iqtisodiyotni tartibga solishning xo‘jalik mexanizmi kabi murakkab kategoriyasining 
umumqabul qilingan ta’rifi hali shakllanmagan. Ushbu atama 1991-yilgacha bo‘lgan reja iqtisodiyoti sharoitida 
keng qo‘llanilgan. Mazkur tushuncha muammolari o‘tgan asrning 80-yillarida A.I. Abalkin, I.M. Bratishchev, 
Yu.M. Osipova, Ya. Kornai kabi iqtisodchilar tomonidan chuqur ishlab chiqilgan.

So‘nggi o‘n yilliklarda liberal g‘oyalarning keng tarqalishi ta’sirida “xo‘jalik mexanizmi”ni shakllantirish 
muammolarini o‘rganishga bo‘lgan e’tibor sezilarli darajada pasaydi. Olimlar va amaliyotchilar orasida ushbu 
muammoni tadqiq etishning ahamiyati yo‘q, chunki “bozor” va uning asosiy tarkibiy qismlari — xususiy mulk, 
talab va taklif, raqobat, monopoliyaga qarshi siyosat, bozor narxlari — tarmoqlararo aloqalarning murakkab 
tizimi hamda tadbirkorlar faoliyatini o‘z-o‘zidan samarali tartibga soladi, degan qarash mustahkamlandi.

O‘rganilgan adabiyotlarda “xo‘jalik mexanizmi” tushunchasiga turli mualliflar turlicha yondashadi, ammo 
ularning asosiy xulosalari bir-biriga yaqin. L.I. Abalkin ushbu mexanizmni ijtimoiy ishlab chiqarishni tashkil 
etish shakllari, boshqaruv strukturasi va usullari, iqtisodiy aloqalar, rag‘batlar, huquqiy tartiblar va hatto ijtimoiy-
psixologik omillar majmui sifatida talqin etadi [1]. E.G. Yasin asosiy e’tiborni institutsional baza, rejalashtirish 
tizimi, tashkiliy tuzilma hamda rag‘bat tizimiga qaratadi [2]. J. Kornai nazarida, xo‘jalik mexanizmi qo‘shimcha 
mahsulotni o‘zlashtirish usullari va qaror qabul qiluvchilarni rag‘batlantirishdan tortib, davlat organlarining roliga 
va rasmiy hamda norasmiy “o‘yin qoidalar”iga qadar bo‘lgan elementlarni o‘z ichiga oladi [3]. A.V. Shchennikov 
bozor va reja iqtisodiyoti farqlariga asoslanib, ularni tashkil etish tuzilmasi, resurslar taqsimoti va narx 

1	  https://lex.uz/docs/-6854841
2	  Prezident — 2025-yil uchun davlat byudjeti to‘g‘risida: barcha tushumlar optimallashtirilib, xarajatlar muvozanatlashtirildi. URL: https://www.

gazeta.uz/ru/2024/10/18/budget-2025/

shakllanishiga doir prinsiplari orqali farqlaydi [4]. A.N. Zadorozhnaya esa xo‘jalik mexanizmini jamiyat, guruh va 
shaxsiy manfaatlarni uyg‘unlashtiruvchi institutlar va usullar tizimi deb baholaydi [5].

Xo‘jalik mexanizmi iqtisodiy tizimning institutsional asosi, rejalashtirish va boshqaruv usullari, resurslarni 
taqsimlash va narxlarni shakllantirish mexanizmlaridan tarkib topadi hamda bozorning o‘z-o‘zini tartibga solish 
vositalari bilan davlat tartibga solishini uyg‘unlashtirishga xizmat qiladi. U samarali bo‘lishi uchun mulk va 
undan olinadigan daromadlarning adolatli taqsimlanishi, rag‘bat tizimlarining mavjudligi va iqtisodiy subyektlar 
manfaatlarining muvozanatlashuvi muhim ahamiyat kasb etadi.

T A D Q I Q O T  M E T O D O L O G I YA S I
Tadqiqotda ma’lumotlar rasmiy statistik manbalar, davlat organlari hisobotlari, normativ-huquqiy hujjatlar 

hamda ilmiy adabiyotlardan yig‘ildi. Olingan ma’lumotlar tizimlashtirilib, taqqoslash, iqtisodiy-statistik tahlil, 
dinamik qatorlar va strukturaviy tahlil usullari orqali qayta ishlanib, xo‘jalik mexanizmi va narx shakllanishi 
jarayonlarining samaradorligi baholandi.

T A H L I L  V A  N A T I J A L A R
Xo‘jalik mexanizmi iqtisodiy tizimning turli elementlarini — iqtisodiy mexanizm, davlat va jamoatchilik 

tartibga solish tizimlari hamda institutsional muhitni o‘z ichiga oladi. Ushbu elementlar o‘zaro chambarchas 
bog‘langan bo‘lib, ular tizim sifatida faoliyat yuritadi. Shu bilan birga, mazkur tizimda bozorning (iqtisodiyot 
sektorining) o‘rni va uning instrumentlari (liberallashtirilgan narxlar, xususiy mulk, raqobat va boshqalar) to‘g‘ri 
belgilanishi muhimdir.

Ta’kidlash joizki, xo‘jalik mexanizmining asosini mulkchilik munosabatlari tashkil etadi. Uning samaradorligi 
milliy iqtisodiyotda mulk va undan olinadigan daromadlarning qanchalik adolatli taqsimlanganiga bevosita 
bog‘liqdir. Agar mulk fuqarolar, tadbirkorlar va boshqa subyektlar o‘rtasida nisbatan teng va adolatli taqsimlansa, 
mamlakat odatda barqaror rivojlanadi va belgilangan ustuvor maqsadlarga erishadi.

Davlat tomonidan iqtisodiyotni tartibga solish shakllanayotgan xo‘jalik mexanizmiga bevosita ta’sir 
ko‘rsatishini inobatga olish zarur. Ushbu mexanizmning amal qilishi butun iqtisodiyotni qamrab oluvchi 
ma’muriy-buyruqbozlik tizimini shakllantirishga (to‘liq rejalashtirilgan iqtisodiyot sharoitida kuzatilganidek) 
yo‘naltirilishi mumkin yoki alohida instrumentlarni (masalan, narx shakllanishi, narxlarni tartibga solish, soliqqa 
tortish) iqtisodiy siyosat tarkibiga integratsiya qilish orqali amalga oshirilishi mumkin. Mahalliy va xorijiy tajriba 
shuni ko‘rsatadiki, ikkinchi yondashuv iqtisodiy siyosatni amalga oshirishda ancha samarali hisoblanadi.

Bunday holatda hukumat bozor tartibga solishining salbiy oqibatlarini rejalashtirish, dasturlash, prognozlash, 
normativ ta’sir, operativ boshqaruv hamda iqtisodiyotning alohida sektorlaridagi vaziyatni monitoring qilish kabi 
mexanizmlar orqali yumshatishi mumkin. Ko‘plab tadqiqotlar natijalari shuni ko‘rsatadiki, faqat pul-kredit siyosati 
vositalaridan foydalanish uzoq muddatli istiqbolda doimo ijobiy natija bermaydi. Shu bois narx shakllanishini 
davlat tomonidan tartibga solish boshqa xo‘jalik mexanizmlari bilan uyg‘un holda qo‘llanganda makroiqtisodiy 
darajada barqaror va muvozanatli muhitni shakllantirish imkonini beradi.

Muvaffaqiyatli mamlakatlar tajribasi shuni ko‘rsatadiki, zamonaviy iqtisodiyot kuchli bozor sektoriga ega 
bo‘lishi lozim. Ushbu sektorda tovarlar ishlab chiqarish va ularning harakati talab va taklif ta’sirida amalga 
oshiriladi, ya’ni u o‘z-o‘zini tartibga solish va ishlab chiqaruvchilar hamda iste’molchilarning manfaatlari asosida 
faoliyat yuritadi. Bozor munosabatlari dastlabdan raqobat mavjud bo‘lgan sektorlar – ya’ni sotuvchilar va 
xaridorlar o‘rtasida raqobat shakllangan sohalarda keng joriy etilishi kerak.

Shu bilan birga, iqtisodiyotda doimo davlat monitoringi va tartibga solishi zarur bo‘lgan sohalar mavjud. 
Bular qatoriga qishloq xo‘jaligi, energetika, asosiy yuk va yo‘lovchi transporti turlari, kimyo sanoati, mudofaa 
mahsulotlari ishlab chiqarish hamda davlatning iqtisodiy xavfsizligini ta’minlovchi boshqa tarmoqlar kiradi. 
Ushbu sohalarda xo‘jalik aloqalarini tartibga solish uchun narxlarni tartibga solish, narx shakllanishi, korxonalar 
rentabelligini nazorat qilish, ishlab chiqarish xarajatlarini monitoring qilish kabi mexanizmlardan foydalanish 
maqsadga muvofiqdir. Oddiy mantiq shuni ko‘rsatadiki, muvaffaqiyatli davlat o‘z aholisi va biznesini elektr 
energiyasi, kommunal xizmatlar yoki transport xizmatlari narxlarining keskin oshish xavfiga duchor etmaydi.

Samarali hukumat qishloq xo‘jaligi, kimyo sanoati va qurilish tarmoqlari holatini e’tiborsiz qoldirmaydi, 
chunki ularning rivoji keng aholi qatlamlarining hayotiy xavfsizligi bilan bevosita bog‘liqdir.

Iqtisodiyotni davlat tomonidan tartibga solishda iqtisodiy va ma’muriy usullardan ongli ravishda foydalanish 
orqali xo‘jalik yurituvchi subyektlar va soliq to‘lovchilarga milliy iqtisodiyot ustuvorliklarini inobatga olish bo‘yicha 
muhim signal berish mumkin. Bu ularga ishlab chiqariladigan mahsulot turlari, hajmi va sifati bo‘yicha to‘g‘ri 
qaror qabul qilish imkonini yaratadi (mulk huquqlarini himoya qilish, shartnomalarga rioya qilish va raqobat 
sharoitida, shu jumladan, atrof-muhitga salbiy ta’sirni kamaytirish sharti bilan).

So‘nggi yillarda O‘zbekistonda amalga oshirilgan chora-tadbirlar asosiy makroiqtisodiy ko‘rsatkichlar 
dinamikasiga sezilarli ta’sir ko‘rsatdi. So‘nggi besh yil davomida YaIM o‘sish sur’atlari quyidagicha bo‘lgan: 

2020-yilda – 101,6 %, 2021-yilda – 108,0 %, 2022-yilda – 106,0 %, 2023-yilda – 106,3 %. 2024-yilda esa 
2023-yilga nisbatan YaIMning real o‘sish sur’ati 106,5 % ni tashkil etgan, YaIM deflyatori indeksi esa 2023-yil 
narxlariga nisbatan 113,3 % bo‘lgan3.

So‘nggi yillarda respublikada iqtisodiyot va korxonalar zimmasidagi soliq yukini kamaytirish bo‘yicha 
chora-tadbirlar amalga oshirildi. Jumladan, 2019-yilda soliq yuklamasi darajasi 21,2 % ni tashkil etgan bo‘lsa, 
2020-yilda – 22,1 %, 2021-yilda – 22,4 %, 2022-yilda – 22,7 %, 2023-yilda – 19,4 % va 2024-yilda – 19,2 % 
ni tashkil etgan. Shu bilan birga, 2018-yilda, ya’ni soliq tizimi islohotlarigacha bo‘lgan davrda soliq yuklamasi 
darajasi 18,6 % bo‘lib, bu so‘nggi yillardagi eng past ko‘rsatkich hisoblangan. 2025-yil uchun soliq yuklamasi 
darajasi 18,9 % miqdorida prognoz qilinmoqda, ya’ni 2018-yil darajasiga yaqinlashishi kutilmoqda.

“O‘zbekiston – 2030” strategiyasida belgilangan iqtisodiy ko‘rsatkichlar hukumat oldiga kelgusi yillar uchun 
keng ko‘lamli vazifalarni qo‘ymoqda. Xususan, 2030-yilga borib mamlakat YaIM hajmini 160 mlrd AQSh dollariga 
yetkazish rejalashtirilgan. Hukumatning yaqin besh yildagi asosiy faoliyat yo‘nalishlari qatoriga makroiqtisodiy 
muvozanatni saqlash va iqtisodiy o‘sish sur’atlarini 6–7 % darajada ta’minlash, inflyatsiyani 5–6 % darajasida 
ushlab turish, davlat budjeti taqchilligini 3 % doirasida saqlash, kambag‘allik darajasini qisqartirish hamda 
bandlikni sezilarli darajada kengaytirish, yuqori qo‘shilgan qiymatga ega va chuqur qayta ishlangan mahsulotlar 
ishlab chiqaruvchi sanoat tarmoqlarini jadal rivojlantirish kabi ustuvor vazifalar kiradi.

2024-yilning dekabr oyida respublikada 2025–2027-yillarga mo‘ljallangan soliq siyosatining asosiy 
yo‘nalishlari tasdiqlandi hamda soliq tizimiga ayrim o‘zgartirishlar kiritildi. 2025-yil uchun foyda solig‘i (15 %), 
jismoniy shaxslardan olinadigan daromad solig‘i (12 %), ijtimoiy soliq (budjet tashkilotlari uchun – 25 %, boshqa 
subyektlar uchun – 12 %), aylanmadan olinadigan soliq stavkasi (4 %) amalda saqlab qolindi. Shuningdek, 
qo‘shilgan qiymat solig‘i (QQS – 12 %), qishloq xo‘jaligi yerlariga yer solig‘i (0,95 %), yuridik shaxslarning mol-
mulk solig‘i (1,5 %) stavkalari o‘zgarmagan holda qoldirildi. Shu bilan birga, elektron tijorat bilan shug‘ullanuvchi 
soliq to‘lovchilar uchun aylanmadan olinadigan soliq stavkasi 2024-yildagi 2 % dan 2025-yilda 3 % ga oshirildi.

2025-yilning iyul oyida respublikada 2026-yil uchun mo‘ljallangan hamda atrof-muhitni muhofaza qilish va 
“yashil” iqtisodiyotni rivojlantirish yo‘nalishlarini qamrab olgan, shuningdek, 2028-yilgacha bo‘lgan davrni o‘z 
ichiga oluvchi O‘zbekiston Respublikasining fiskal strategiyasi tasdiqlandi4. Yangilangan fiskal strategiyaning 
asosiy maqsadi o‘rta muddatli istiqbolda fiskal barqarorlikni ta’minlashdan iborat. Makroiqtisodiy barqarorlikni 
ta’minlash maqsadida yalpi ichki mahsulotning (YaIM) yillik o‘sishini kamida 6 % darajada saqlash, YaIM hajmini 
200 mlrd AQSh dollariga yetkazish hamda aholi jon boshiga daromadni 5000 AQSh dollariga oshirish orqali 
O‘zbekistonni o‘rtacha daromaddan yuqori daromadli mamlakatlar qatoriga kiritish vazifalari belgilangan.

Respublika hukumati so‘nggi yillarda asosiy e’tiborni O‘zbekistonning Jahon savdo tashkilotiga (JST) 
a’zo bo‘lishiga qaratmoqda. 2024-yil 24-may kuni Jenevada bo‘lib o‘tgan ishchi guruh yig‘ilishida O‘zbekiston 
2026-yilgacha JSTga qo‘shilish niyatini bildirgan. Mazkur maqsadga erishish uchun hukumat tomonidan 
amaldagi soliq, bojxona bojlari va yig‘imlarni to‘lash tartiblarini Jahon savdo tashkilotining Tariflar va savdo 
bo‘yicha bosh kelishuvi (GATT 1994) qoidalariga muvofiqlashtirish choralari amalga oshirilmoqda.

2030-yilga borib iqtisodiyotda xususiy sektor ulushini 85 % ga yetkazish hamda davlat ishtirokidagi 
korxonalar sonini 6 barobarga qisqartirish rejalashtirilgan. Shu maqsadda 2000 ta kompaniyadagi davlat 
ulushlarini sotish, 5000 dan ortiq ko‘chmas mulk obyektlarini realizatsiya qilish hamda 16 ta yirik korxona 
aksiyalarini IPO orqali bozorga chiqarish nazarda tutilgan.

So‘nggi yillarda inflyatsion jarayonlarning tezlashuvi kuzatilayotgan bo‘lib, xususan, yil yakuni (oldingi 
yil dekabriga nisbatan) bo‘yicha inflyatsiya darajasi O‘zbekistonda 2019-yilda 15,2 %, 2020-yilda 11,14 %, 
2021-yilda 9,98 %, 2022-yilda 12,25 %, 2023-yilda 8,77 %, 2024-yilda 9,8 %ni  va 2025-yil 7.3 %ni tashkil etdi5.

So‘nggi yillarda inflyatsiyaning asosiy omillaridan biri energiya resurslari narxlarining ma’muriy tarzda 
oshirilishi bo‘lib qolmoqda. Bizning fikrimizcha, energiya tariflarining oshirilishi qisqa muddatda energetika 
tarmog‘ining ishlab chiqarish-moliyaviy holatini ma’lum darajada yaxshilashi mumkin.

Bir tarmoqda narxlarni liberallashtirish (oshirish) narxlar tizimi, ish haqi darajasi va iste’mol narxlarining 
avtomatik muvozanatlashuviga olib kelmaydi. Real sektor doirasida eng katta zarar qishloq xo‘jaligi va qurilish 
tarmoqlariga yetadi, chunki ular xarajatlarning oshishini to‘lovga qobiliyati cheklangan yakuniy iste’molchiga 
to‘liq o‘tkaza olmaydi.

O‘zbekistonda aholining taxminan yarmi shaharlarda, qolgan yarmi esa qishloq hududlarida yashaydi. 
Xususan, 2025-yil 1-yanvar holatiga ko‘ra, shahar aholisi 51 % (19,1 mln kishi), qishloq aholisi esa 49 % (18,4 
mln kishi)ni tashkil etgan. Shu munosabat bilan hukumatning muhim vazifalaridan biri shahar va qishloq aholisi 

3	  O‘zbekiston Respublikasida 2024-yilda YAIM ishlab chiqarilishi (dastlabki ma’lumotlar) (murojaat qilingan sana: 27.04.2025). URL: https://stat.uz/
img/02-упр_пресс-релиз-2024_рус_74252.pdf

4	  O‘zbekiston Respublikasining 2026–2028-yillarga mo‘ljallangan fiskal strategiyasi. Iqtisodiyot va moliya vazirligi. URL: https://api.mf.uz/media/
filestore/fiskal_strategiya_2026-2028_4hxRGwi.pdf

5	  O‘zbekiston Respublikasida iste’mol narxlari indeksi / O‘zbekiston Respublikasi Prezidenti huzuridagi Statistika agentligi. 2024-yil dekabr. URL: 
https://stat.uz/ru/press-tsentr/novosti-goskomstata/59113-indeks-potrebitel-skih-tsen-v-respublike-uzbekistan-dekabr-2024-goda

mahsulotlari o‘rtasida ekvivalent narx almashinuvini shakllantirish uchun sharoit yaratish hisoblanadi.
Respublikada milliy iqtisodiyot rivojlanishini ta’minlashda ijobiy o‘zgarishlar kuzatilmoqda. Aholi 

daromadlari darajasi, xususan, ish haqi miqdori aholining katta qismi uchun shakllangan iste’mol narxlari 
darajasiga bosqichma-bosqich moslashib bormoqda. Xususan, 2025-yilning birinchi yarim yilligi yakunlariga 
ko‘ra, O‘zbekistonda o‘rtacha nominal ish haqi deyarli 6 mln so‘mni tashkil etib, bu o‘tgan yilga nisbatan 17,2 
% ga ko‘pdir. Toshkent shahrida o‘rtacha ish haqi ko‘rsatkichi 10 mln so‘mdan oshgan (+18,8 %)6. Eng yuqori 
o‘rtacha ish haqi moliya sektorida shakllangan (bank, sug‘urta, lizing, kredit-vositachilik faoliyati — 16,25 mln 
so‘m (+13,9 %)). Undan keyingi o‘rinda IT va aloqa sohasi — 14,79 mln so‘m.

Agar 2025-yilning birinchi yarim yilligida 1 AQSh dollarining o‘rtacha kursi 12 787,3 so‘mni tashkil etganini 
hisobga olsak, 6 mln so‘m miqdoridagi o‘rtacha ish haqi taxminan 468 AQSh dollariga teng bo‘ladi. Sanoatda 
o‘rtacha ish haqi 7 173,1 ming so‘m yoki 561 dollarni, yashash va ovqatlanish xizmatlari sohasida esa 4 592,6 
ming so‘m yoki 359 dollarni tashkil etgan.

Muvozanatli bozor iqtisodiyotini shakllantirish, ya’ni ishlab chiqarishning asosiy omillari (“mehnat”, asosiy 
vositalar, yer maydonlari, yer osti boyliklari, tadbirkorlik faoliyati)ning adolatli qiymat bahosini ta’minlash 
maqsadida ish haqi qiymatini oshirishga (xarid qobiliyati hamda erkin konvertatsiya qilinadigan valyutadagi 
ekvivalentda), milliy valyuta kursini mustahkamlashga va narxlar o‘sishini cheklashga qaratilgan chora-
tadbirlarni amalga oshirish zarur.

Tadbirkorlik faoliyatini kengaytirishga xizmat qilayotgan muhim omillardan biri — qo‘shilgan qiymat 
solig‘i (QQS)ning amal qilishi hisoblanadi. Aylanma soliqni qo‘llaydigan biznes subyektlari amalda QQS va 
foyda solig‘ini to‘laydigan, ya’ni umumiy soliqqa tortish tizimidan foydalanadigan tadbirkorlar bilan hamkorlik 
aloqalarini yo‘lga qo‘yish imkoniyatiga ega.

Bu esa shundan dalolat beradiki, bunday holatda yirik korxonalar sotib olingan moddiy resurslar uchun 
to‘langan QQSni qaytarib olish mexanizmlaridan foydalanish imkoniga ega bo‘ladi. Natijada tadbirkorlik 
mahsulotlari bozori o‘zaro bog‘liq segmentlar asosida rivojlanadi, bunda xo‘jalik yurituvchi subyektlar o‘zaro 
savdo qilishdan manfaatdor bo‘ladi. Shu sababli QQSni qo‘llashning amaldagi tartibi barcha xo‘jalik yurituvchi 
subyektlar o‘rtasida yagona va barqaror raqobat muhitini shakllantirishga xizmat qilmoqda. (1-jadval)7.

1-jadval
O‘zbekiston Respublikasida o‘rtacha nominal ish haqi 2024–2025-yillarning I yarim yilligi (AQSh dollarida)8

Tarmoq nomi 2024-yil I yarim yillik 2025-yil I yarim yillik O‘sish (martta)
Sanoat 492,9 560,9 1,14
Qurilish 439,0 460,5 1,04
Savdo 468,6 524,0 1,12

Tashish va saqlash 613,6 704,3 1,15
Yashash va ovqatlanish xizmatlari 345,7 359,2 1,04

Axborot va aloqa 998,7 1 156,3 1,16
Bank, sug‘urta, lizing, kreditlash va vositachilik 

xizmatlari
1 126,7 1 271,0 1,13

Ta’lim 277,4 323,9 1,17
Sog‘liqni saqlash va ijtimoiy xizmatlar 260,9 289,1 1,11

San’at, ko‘ngilochar va dam olish 331,7 393,9 1,19
O‘rtacha ko‘rsatkich 404,1 467,8 1,16

Bizning fikrimizcha, texnologik zanjirning har bir bosqichida QQSni hisoblashning amaldagi tartibi xomashyo 
tarmoqlari bilan yakuniy iste’mol mahsulotlari ishlab chiqariladigan tarmoqlar o‘rtasidagi narx nomutanosibligini 
kuchaytiradi. QQS stavkasi qanchalik yuqori bo‘lsa va ushbu soliq ishlab chiqarish zanjirining qanchalik ko‘p 
bo‘g‘inlarini qamrab olsa, uning narx buzilishlariga ta’siri shunchalik ortadi. Natijada QQS qo‘llanilishi band 
aholining xarid qobiliyatining pasayishiga ham olib keladi, chunki iste’mol narxlari odatda ish haqi o‘sishiga 
nisbatan tezroq oshadi.

Aholi va biznesning QQS to‘lash bilan bog‘liq xarajatlarini qisman qoplash maqsadida hukumat ayrim 
faoliyat turlarini QQSdan ozod qiladi, shuningdek, kam ta’minlangan fuqarolarga ayrim oziq-ovqat mahsulotlari 

6	  O‘zbekiston Respublikasida 2025-yil yanvar–iyun oylarida o‘rtacha oylik nominal hisoblangan ish haqi (dastlabki ma’lumotlar) (murojaat qilingan 
sana: 28.07.2025). URL: https://stat.uz/img/press-reliz/ish-haqi-ru_045717.pdf

7	  Qutbiyev Sh. Intervyu. URL: https://qalampir.uz/n/122037
8	  O‘zbekiston Respublikasi Statistika agentligi. URL: https://stat.uz/img/press-relizlar/ish-haqi-ru_p45717.pdf

bo‘yicha QQSni qaytaradi. Bu esa xo‘jalik mexanizmi faoliyatini murakkablashtiradi va uning samaradorligini 
pasaytiradi.

O‘zbekistonda 1992-yildan hozirgi kungacha takror ishlab chiqarish jarayonidagi eng muhim ishlab 
chiqarish omillari — “mehnat”, “yer” va “yer osti boyliklari” qiymat jihatidan yetarli darajada baholanmagan. 
Ayniqsa, bu real sektor tarmoqlariga (qishloq xo‘jaligi, sanoat va boshqalar) tegishli bo‘lib, aynan ushbu omillar 
eng ko‘p qo‘llaniladi. Natijada mamlakat YaIM qiymati va boshqa makroiqtisodiy ko‘rsatkichlar ham yetarli 
darajada baholanmaydi.

So‘nggi yillarda O‘zbekistonda, boshqa MDH davlatlarida bo‘lgani kabi, narx shakllanishi va narxlarni 
tartibga solishning samarali tizimini shakllantirishga tobora ko‘proq e’tibor qaratilmoqda (soliq siyosati davlatning 
narx strategiyasi bilan bosqichma-bosqich uzviy bog‘lanib bormoqda). Respublikada narxlarni tartibga solish 
O‘zbekiston Respublikasining 2023-yil 3-iyuldagi “Raqobat toʻgʻrisida”gi O‘RQ-850-son9 Qonuni hamda 2023-
yil 6-iyuldagi “Maʼmuriy islohotlar doirasida raqobatni rivojlantirish va isteʼmolchilar huquqlarini himoya qilish 
sohasida davlat boshqaruvini samarali tashkil qilish chora-tadbirlari toʻgʻrisida”gi PF-108-son10 Farmoni asosida 
amalga oshiriladi.

Respublikada tabiiy monopoliyalar va monopol korxonalar mahsulotlariga narxlarni tartibga solish 
to‘g‘risidagi nizom, shuningdek, narxlari (tariflari) davlat tomonidan tartibga solinadigan ijtimoiy ahamiyatga 
ega tovarlar (xizmatlar) va strategik mahsulotlar ro‘yxati amal qiladi. Narxlarni tartibga solish O‘zbekiston 
Respublikasi Iqtisodiyot va moliya vazirligi tomonidan, uning nomidan esa Qoraqalpog‘iston Respublikasi 
Iqtisodiyot va moliya vazirligi, viloyatlar va Toshkent shahar iqtisodiyot va moliya bosh boshqarmalari hamda 
qonun hujjatlari bilan vakolat berilgan boshqa organlar tomonidan amalga oshiriladi.

Narx mexanizmlari takomillashib borayotgan liberal bozor iqtisodiyoti sharoitida korxonalar foydasining 
katta qismi yirik aksiyalar paketiga ega bo‘lgan mulkdorlar yoki davlat tomonidan samarali yo‘naltiriladi. Shu 
bilan birga, “mehnat” omilining hissasi, ya’ni ish haqi darajasi izchil ravishda oshib borib, bosqichma-bosqich 
munosib baholanmoqda.

Iqtisodiyotning bazaviy tarmoqlari o‘rtasidagi muvozanatni tiklash, shuningdek, tijorat sohasidagi ish 
haqi darajasi va iste’mol narxlari o‘rtasidagi nomutanosiblikni bartaraf etish maqsadida narx shakllanishini 
davlat tomonidan tartibga solishni takomillashtirish va soliqqa tortish tizimini rivojlantirishga qaratilgan chora-
tadbirlarni amalga oshirish maqsadga muvofiqdir. Bu esa elektr energiyasi, tabiiy gaz, dizel yoqilg‘isi, mineral 
o‘g‘itlar, qishloq xo‘jaligi texnikasi, paxta, bug‘doy, aviatsiya va temir yo‘l tashuvlari kabi bazaviy mahsulotlar 
uchun muvozanatlashgan narxlarni shakllantirish imkonini beradi.

Muvozanatlashgan, tartibga solinadigan narxlar bozor narxlaridan farqli ravishda korxonalarning 
asoslangan xarajatlarini qoplashi va mahsulot rentabelligining tavsiya etilgan normativiga muvofiq jamg‘arma 
(foyda) shakllantirish imkonini berishi lozim.

Bizning fikrimizcha, mahsulot rentabelligi ko‘rsatkichining surat qismiga “sof foyda” bilan bir qatorda 
to‘langan barcha soliqlar (bilvosita soliqlardan tashqari) va yig‘imlar summasi ham kiritilishi kerak. Kasrning 
maxraj qismi esa xo‘jalik yurituvchi subyektning mehnatga haq to‘lash xarajatlari, asosiy vositalarni tiklash 
uchun amortizatsiya ajratmalari hamda ularning kapital va joriy ta’mir xarajatlaridan (qo‘shilgan xarajatlar – QX) 
iborat bo‘lishi lozim.

Davlat tomonidan tartibga solinadigan mahsulotlar uchun foyda summasini qo‘shilgan xarajatlar (QX)ga 
nisbatan tartibga solish narx shakllanishi jarayonini soddalashtirish va uni yanada adolatli hamda asosli qilish 
imkonini beradi. Tartibga solinadigan iqtisodiyot sektoridagi barcha korxonalar uchun mahsulot rentabelligining 
yagona “koridori”ni (quyi va yuqori chegaralarini) belgilash mumkin bo‘ladi.

Mazkur tartibni qo‘llash korxonalarga asoslangan xarajatlarni qoplash va normal darajadagi foyda olish 
imkonini yaratadi. Xarajatlar va normativlar asosida shakllantirilgan narxlarni ishlab chiqarish xarajatlari narxlari 
deb atash mumkin. Bunda qolgan barcha narxlar talab va taklif asosida shakllanadigan (xarajatlarga bog‘liq 
bo‘lmagan va tartibga solinmaydigan) narxlar hisoblanadi [6].

Ma’lumki, to‘liq liberallashtirilgan iqtisodiyot sharoitida bazaviy tarmoqlar mahsulotlariga (xomashyo, elektr 
energiyasi) narxlarning doimiy o‘sishi oraliq va yakuniy mahsulot ishlab chiqariladigan sohalarning rivojlanishini 
cheklaydi. Shu sababli davlatning narx shakllanishi sohasidagi iqtisodiy siyosati vazifasi iqtisodiyotning bazaviy 
tarmoqlari o‘rtasida (ayniqsa, qishloq xo‘jaligi va unga xizmat ko‘rsatuvchi tarmoqlar o‘rtasida) qiymat jihatidan 
muvozanatni ta’minlashdan iborat bo‘lishi lozim. Bu esa yuqori qo‘shilgan qiymatga ega va chuqur qayta 
ishlangan mahsulot ishlab chiqaruvchi korxonalar faoliyatini kengaytirish uchun qulay sharoit yaratadi.

Shu bilan birga, soliq tizimi tabiiy renta, boshqa renta daromadlari va resurslar bilan tashqi savdodan 
olinadigan barcha mumkin bo‘lgan daromad manbalarini davlat budjetiga jalb etishi lozim. Qo‘shilgan qiymat 
zanjirining keyingi texnologik bosqichlarida faoliyat yurituvchi korxonalar daromadi esa liberallashtirilgan 

9	  https://lex.uz/docs/-6518381
10	  https://lex.uz/uz/docs/-6525087

iqtisodiyot sektorida faoliyat yurituvchi xususiy ishlab chiqaruvchilar manfaatlariga xizmat qilishi mumkin. Ushbu 
korxonalar daromadining asosiy qismi ularning mulkdorlari ixtiyorida qolishi lozim (minimal soliq yuklamasi 
sharoitida).

Hukumat tadbirkorlik uchun shunday shart-sharoitlar yaratishi maqsadga muvofiqki, bunda foyda “teng 
miqdordagi kiritilgan kapital”ga mutanosib ravishda emas, balki xo‘jalik yurituvchi subyektning “qo‘shilgan 
xarajatlari” summasiga mutanosib ravishda shakllansin. Ushbu qo‘shilgan xarajatlar summasini tarmoqlararo 
savdo munosabatlarida muvozanatga erishish maqsadida narx shakllanishini tartibga solishda qo‘llash taklif 
etiladi. Davlat ishtirokidagi sektorlar adolat namunasi bo‘lishi kerak, korrupsiya va past sifatli mahsulotlar 
hamda xizmatlar sohasi emas.

Qo‘shilgan xarajatlar (QX) summasi tabiiy monopoliyalar, monopol korxonalar, davlat ulushi mavjud bo‘lgan 
korxonalar hamda narxlari davlat tomonidan tartibga solinadigan mahsulotlar uchun foyda shakllanishining 
asosini tashkil etishi lozim. Mazkur asosdan foyda miqdorini tartibga solishda (rentabellikning yuqori va quyi 
chegaralarini belgilashda) foydalanish narxlari davlat tomonidan tartibga solinadigan mahsulotlar ishlab 
chiqaruvchi korxonalar uchun teng raqobat sharoitlarini yaratadi [6].

Narx shakllanishini tartibga solishni takomillashtirish choralarini amalga oshirish bilan bir qatorda, 
korxonalarni soliqqa tortish metodologiyasiga yangi yondashuvni joriy etish zarur. Bunday yondashuv sifatida 
ayrim tadqiqotchilar (V.P. Vishnevskiy, V.D. Chekina) “aqlli soliqlar”ga asoslangan soliq tizimiga o‘tishni 
taklif etadilar. Ushbu tizim real vaqt rejimi, “aqlli kontraktlar” va “katta ma’lumotlar” tamoyillariga asoslanadi. 
Gap blokcheyn texnologiyalaridan foydalangan holda xo‘jalik operatsiyalarining taqsimlangan reyestrlariga 
asoslangan avtomatik soliqqa tortish tizimiga o‘tish haqida bormoqda.

Hozirgi vaqtda soliqqa tortishning umumiy tendensiyalari shundan iboratki, asosiy ahamiyat mulk, savdo 
va bandlik soliqlariga berilmoqda (O‘zbekistonda – QQS, aksizlar, foyda solig‘i). Biroq optimal soliqqa tortish 
nazariyasi nuqtayi nazaridan samarali soliq tizimi quyidagi tamoyillarga asoslanadi: kapital daromadlariga 
soliqlardan voz kechish, “tekis” soliqlarni universal transferlar bilan qo‘llash yoki yakuniy iste’molga universal 
soliqlarni joriy etish, soliqlarning shaxsiy xususiyatlar va daromadlarga bog‘liqligi. Rivojlangan mamlakatlarda 
bu yo‘nalishda siljish kuzatilmoqda, ammo u hali yetarli darajada ishonchli emas. Yangi texnologiyalar esa real 
vaqt rejimida “aqlli soliqlar”ni joriy etish imkonini bermoqda.

Blokcheyn texnologiyalarini qo‘llash masalasiga kelsak, bu yo‘nalish hali ham qator texnik va boshqa 
muammolar bilan bog‘liq bo‘lib, asosan konseptual darajada muhokama qilinmoqda [7]. Blokcheyn samarali, 
optimal va adolatli soliq tizimini shakllantirish kabi ko‘p asrlik muammoni hal etishning yangi instrumentlaridan 
biri hisoblanadi.

Bizning fikrimizcha, korxonalar va iqtisodiyot tarmoqlari faoliyatining moliyaviy natijalari ko‘rsatkichlari 
sifatini soliq omilini hisobga olgan holda oshirish, shuningdek, korxonalar faoliyatiga tushadigan soliq yuklamasi 
ko‘rsatkichlari sifatini yaxshilash maqsadida soliqlar va majburiy to‘lovlarni “soliqlarni to‘lashning muntazamligi” 
hamda davlat tomonidan taqdim etiladigan jamoat xizmatlarining “bo‘linuvchanligi” belgilariga ko‘ra guruhlash 
muhim ahamiyatga ega.

Soliqlarni to‘lashning “muntazamligi” va jamoat xizmatlarining “bo‘linuvchanligi” tamoyillaridan kelib 
chiqib, iqtisodiyot tarmoqlari va alohida korxonalar kesimida soliqqa tortish darajasini baholash maqsadida 
soliq va boshqa majburiy to‘lovlarni quyidagi yirik guruhlarga ajratish maqsadga muvofiqdir: soliqlar; renta 
to‘lovlari; badallar, yig‘imlar va bojlar; ekologik soliqlar hamda kompensatsion to‘lovlar [8]. Ushbu soliqlar 
va majburiy to‘lovlar tasnifini iqtisodiyot tarmoqlari kesimida soliq yuklamasining chegaraviy ko‘rsatkichlarini 
aniqlashda, tabiiy monopoliyalar va monopol korxonalar mahsulotlari narxlarini tartibga solishda qo‘llash lozim. 
Taklif etilayotgan soliqlar va majburiy to‘lovlar guruhlanishi “ekvivalent almashinuv nazariyasi” qoidalaridan 
kelib chiqadi hamda kuchayib borayotgan chaqiriqlar sharoitida soliq to‘lovchilar va davlat o‘rtasida “murosa” 
topishga qaratilgan.

Taklif etilayotgan har bir soliq guruhi bo‘yicha soliq yuklamasining chegaraviy darajasini belgilash taklif 
etiladi. Bunday holda Artur Lafferning soliq yuklamasining maksimal ruxsat etilgan darajasini aniqlash va undan 
foydalanish zarurligi haqidagi g‘oyasini amaliyotda qo‘llash imkoniyati paydo bo‘ladi. Taklif etilayotgan chora 
joriy etilishi yashirin iqtisodiyot ulushining qisqarishiga xizmat qiladi.

Kelgusida QQSni hisoblashning amaldagi metodini o‘zgartirish maqsadga muvofiqdir. QQS o‘rniga moddiy 
resurslarni sotib olish solig‘ini (differensiallashgan) yoki qo‘shilgan xarajatlar solig‘ini [A + Z] joriy etish va ularni 
mahsulot narxiga ustama sifatida (hisobga olishsiz mexanizmsiz) qo‘shish mumkin. Shuningdek, QQS o‘rniga 
aksiz solig‘idan foydalanishni kengaytirish varianti ham mavjud (masalan, aksiz to‘lanadigan mahsulotlar 
ro‘yxatini kengaytirish orqali). Ushbu yondashuvdan foydalanish soliq organlarini QQSni ma’muriy boshqarish 
(hisoblash va qaytarish) bilan bog‘liq murakkab muammolardan xalos etadi.

Ustav kapitalida davlat ulushi mavjud bo‘lgan korxonalar, tabiiy monopoliyalar va monopol korxonalar 
uchun mahsulot tannarxini hisoblashning majburiy matritsali usulini joriy etish taklif etiladi (2-jadval).

Xarajatlarni matritsali shaklda kalkulyatsiya qilish korxona xarajatlarining barcha kompleks moddalari 
iqtisodiy elementlar va kompleks xarajat moddalari bo‘yicha guruhlanishini ta’minlaydi (xarajatlarni tahlil qilish 
maqsadiga qarab). Ushbu kalkulyatsiya asosiy vositalar amortizatsiyasi va mehnatga haq to‘lash xarajatlari 
summasini aniqlash, ya’ni qo‘shilgan xarajatlarni hisobga olish imkonini beradi. Davlat tartibga solinadigan 
narxlar doirasida mahsulot rentabelligining chegaraviy (maksimal va minimal) darajasini (qo‘shilgan xarajatlar 
miqdoriga nisbatan) belgilashi hamda tegishli mahsulot narxini fiksatsiya qilishi mumkin (2-jadval).

2-jadval
Mahsulot ishlab chiqarish va realizatsiya qilish xarajatlarining matritsali shakli (shartli birliklarda)11

Xarajatlar nomi Ishlab chiqarish 
tannarxi Davr xarajatlari Jami xarajatlar

1. Joriy moddiy va ularga tenglashtirilgan xarajatlar 
(TMZ), jami 55,0 15,0 70,0

shu jumladan:
1.1. Moddiy xarajatlar 33,0 2,0 35,0

1.2. Tashqi tashkilotlar xizmatlari 17,0 3,0 20,0
1.3. Inson kapitali (ijtimoiy sug‘urta badallari) va tabiiy 

resurslardan foydalanish uchun renta to‘lovlari (yer osti 
solig‘i bilan birga)

0 8,0 8,0

1.4. Ekologik to‘lovlar va kompensatsiya xarajatlari 5,0 2,0 7,0
2. Qo‘shimcha xarajatlar (QX), jami 20,0 10,0 30,0

shu jumladan:
2.1. Amortizatsiya (joriy va kapital ta’mir) 15,0 5,0 20,0

2.2. Mehnatga haq to‘lash fondi (MHTF), JShDS bilan, 
ijtimoiy sug‘urtasiz 5,0 5,0 10,0

3. Jami xarajatlar (1 + 2) 75,0 25,0 100,0

Hisob-kitoblar shuni ko‘rsatadiki, taklif etilayotgan korxonalar xarajatlarini kalkulyatsiya qilish usuli (iqtisodiy 
elementlar bo‘yicha) amaliyotda qo‘llanishi mumkin.

Taklif etilayotgan narxlarni tartibga solish mexanizmini qo‘llash natijasida tegishli tarmoqning bazaviy 
korxonalarida asoslangan xarajatlarni (buxgalteriya hujjatlari asosida hisobga olinadigan) qoplash hamda 
soliqlarni to‘lash, ishlab chiqarishni rivojlantirish fondlarini (IRF), xodimlarni rag‘batlantirish fondini (MRF) va 
ijtimoiy-madaniy rivojlanish fondini (IMRF) shakllantirish uchun yetarli darajada jamg‘arma (foyda) hosil qilish 
uchun shart-sharoitlar yaratiladi.

Iqtisodiyotni davlat tomonidan tartibga solish samaradorligini, xo‘jalik mexanizmi faoliyatini kvant 
texnologiyalari va sun’iy intellektdan keng foydalanish asosida ham oshirish mumkin. Xususan, jarayonlarni 
modellashtirish bazaviy tarmoqlar mahsulotlari uchun narx shakllanishini avtomatik boshqarish imkonini yaratadi 
hamda, avvalo, energetika va energiya resurslarining asosiy iste’molchilari o‘rtasida, sanoat va qishloq xo‘jaligi 
o‘rtasida, uy-joy kommunal xo‘jaligi va aholi o‘rtasida muvozanatni ta’minlashga xizmat qiladi, shuningdek, 
tabiiy monopoliyalar subyektlari faoliyatini yanada samarali boshqarish imkonini beradi. Kvant modellashtirish 
avtomobilsozlik, kosmik, mudofaa va boshqa strategik tarmoqlarni rivojlantirishda katta ahamiyatga ega.

Yangi, muvozanatlashgan narxlar tizimini shakllantirish iqtisodiy instrumentlar ta’siri kuchayib borayotgan 
sharoitda milliy iqtisodiyotning xomashyo yo‘nalishidan chiqib ketishiga xizmat qiluvchi rag‘batlarni yaratadi. 
Milliy iqtisodiyotda malakali mehnat va xomashyo mahsulotlari qimmat bo‘lishi lozim, boshqa barcha oraliq va 
yakuniy mahsulotlar esa minimal soliq yuklamasi bilan ishlab chiqarilishi kerak.

Atrof-muhitga zararli moddalar chiqarilishi yuqori bo‘lgan mahsulot ishlab chiqaruvchi korxonalar yuqori 
soliqlar (zararli chiqindilar uchun to‘lovlar, uglerod solig‘i) bilan jazolanishi lozim, bu esa ularning mahsulotlari 
narx jihatidan raqobatbardoshligini pasaytiradi. Bunday sharoitda narx xo‘jalik mexanizmining samarali 
instrumentiga aylanadi.

X U L O S A  V A  T A K L I F L A R
Tadqiqot jarayonida aniqlanishicha, iqtisodiyotda faqat bozor rag‘batlaridan foydalanish bazaviy tarmoqlar 

mahsulotlari uchun muvozanatli narxlarni shakllantirish imkonini bermaydi. Bozor instrumentlarini samarali 
davlat tartibga solish va milliy iqtisodiyot rivojlanishini strategik rejalashtirish bilan uyg‘unlashtirish zarur.

11	  Muallif ishlanmasi

“Xo‘jalik mexanizmi”, “xo‘jalik tizimi”, “narx shakllanishi” kabi tushunchalarni yana ilmiy muhokamalar 
doirasiga qaytarish taklif etiladi. Bozor rag‘batlari iqtisodiyotni tartibga soluvchi xo‘jalik mexanizmining faqat bir 
elementi hisoblanadi.

Korxonalar va iqtisodiyot tarmoqlari faoliyatining moliyaviy natijalari ko‘rsatkichlari sifatini soliq omilini 
hisobga olgan holda oshirish maqsadida soliqlarni tizimlashtirishga yondashuvni o‘zgartirish taklif etiladi. 
Korxonalar faoliyatiga soliq yuklamasi ko‘rsatkichlari sifatini oshirishda soliqlar va majburiy to‘lovlarni 
“to‘lovlarning muntazamligi” va davlat tomonidan taqdim etiladigan jamoat xizmatlarining “bo‘linuvchanligi” 
belgilariga ko‘ra guruhlash muhim ahamiyat kasb etadi.

Mikrobiznes, kichik, o‘rta va yirik tadbirkorlik sohalarida faoliyat yurituvchi subyektlar o‘rtasida savdo 
aloqalarini kengaytirish uchun qulay shart-sharoitlar yaratish maqsadida QQSni hisoblash metodologiyasini 
o‘zgartirish maqsadga muvofiqdir.

Hukumat narx shakllanishini tartibga solishda soliq omilini hisobga olgan holda samarali yondashuvni 
joriy etishi zarur. Iqtisodiyotning bazaviy tarmoqlari narxlarni tartibga solish asosida moddiy-buyum shaklidagi 
va qiymat ifodasidagi tovar almashinuvida muvozanatga keltirilishi lozim. Ushbu vazifani hal etish uchun 
tarmoqlararo balans (MOB) va milliy hisoblar tizimi (SNA)dan foydalanish zarur. Boshqa barcha sohalar esa 
o‘zaro bozor qoidalari asosida (erkin narx shakllanishi, talab va taklif, raqobat) savdo olib borishi mumkin.

Xarajatlarni hisoblashning matritsali modeli (iqtisodiy elementlar bo‘yicha)ni qo‘llash orqali iqtisodiyotni 
davlat tomonidan tartibga solishning shunday tizimini shakllantirish mumkinki, u tarmoqlararo almashinuvning 
muvozanatiga (narxlar paritetiga) erishishga xizmat qiladi.

Narx shakllanishi va narxlarni tartibga solish sohasida davlat strategiyasini ishlab chiqish zarur bo‘lib, 
u “mehnat”, “yer”, “yer osti boyliklari” kabi ishlab chiqarish omillarining yuqori qiymat bahosiga erishishga 
yo‘naltirilishi, ularning normal qayta ishlab chiqarilishini ta’minlashi, yer unumdorligini oshirishi (qishloq xo‘jaligi 
yerlari uchun), tabiiy rentani to‘liq davlat budjetiga jalb etishni (boshqa yerlar va foydali qazilmalarni qazib olish 
uchun) ta’minlashi lozim. Xo‘jalik mexanizmining barcha instrumentlari ushbu strategiya maqsadlarini hisobga 
olishi zarur.

Taklif etilayotgan samarali xo‘jalik mexanizmini shakllantirish chora-tadbirlarini amalga oshirish 
iqtisodiyotning bazaviy tarmoqlari mahsulotlari uchun optimal narx tizimini shakllantirishga xizmat qiladi. Har bir 
ishlab chiqarish omili adolatli pul bahosiga ega bo‘ladi.

Iqtisodiyotni tartibga solishning yangi xo‘jalik mexanizmini shakllantirish bo‘yicha taklif etilgan tavsiyalarni 
joriy etish “O‘zbekiston – 2030” rivojlanish strategiyasida belgilangan maqsadlarga erishish uchun qulay shart-
sharoitlar yaratadi.

